
IQTISODIY  OʻZGARISHLAR 
DAVRIDA KORXONALAR MOLIYAVIY 

BARQARORLIGINING TAʼMINLANISHI  OMIL 
VA MEZONLARI 

Xolbekova Dilobarxon Rasuljon qizi
Toshkent toʻqimachilik va yengil 

instituti tayanch doktoranti

Annotatsiya: Ushbu maqolada  xoʻjalik yurituvchi subyektlarning moliyaviy barqarorlik taʼminlanishiga taʼsir etuvchi omillar 
va ularning baholanish masalalari koʻrib oʻtilgan.  Moliyaviy barqarorlikni ifodalovchi koʻrsatkichlar guruhlanib, moliyaviy 
oqimlarning muvozanatini aks ettiradigan koʻrsatkichlar asoslab berildi. Shuningdek, maqolada moliyaviy salohiyatni 
aniqlashning mavjud koʻplab yondashuvlari  tahlil qilinib, bu borada amaliy fikrlar va xulosalar bildirilgan. Iqtisodiy 
oʻzgarishlar davrida xoʻjalik yurituvchi subyektlarning moliyaviy barqarorlik taʼminlanishiga taʼsir etuvchi omillarni ichki va 
tashqi guruhlarga ajratish  tavsiya etilib, ularning  mazmun  va mohiyati ochib berildi.

Kalit soʻzlar: iqtisodiy  oʻzgarishlar, moliyaviy barqarorlik, absolyut va nisbiy koʻrsatkichlar, aktivlar va passivlar tarkibi, 
daromadlar va xarajatlar darajasi, ichki va tashqi omillar.
Abstract: The article examines factors influencing the financial stability of business entities and issues of their assessment. 
The indicators characterizing financial stability are grouped and the indicators reflecting the balance of financial flows are 
substantiated. The article also analyzes many existing approaches to determining financial literacy and provides practical 
opinions and conclusions on this matter. During the period of economic transformations, it was recommended to divide 
the factors influencing the financial stability of business entities into internal and external groups, their content and 
essence are disclosed.

Key words: economic changes, financial stability, absolute and relative indicators, structure of assets and liabilities, level 
of income and expenses, internal and external factors.
Аннотация: В статье рассматриваются факторы, влияющие на финансовую устойчивость субъектов 
хозяйствования, и вопросы их оценки.  Сгруппированы показатели, характеризующие финансовую устойчивость, 
и обоснованы показатели, отражающие сбалансированность финансовых потоков. В статье также анализируются 
многие существующие подходы к определению финансовой состоятельности и приводятся практические идеи и 
выводы по этому поводу. Рекомендовано разделить факторы, влияющие на финансовую устойчивость субъектов 
хозяйствования в периоды экономических преобразований, на внутренние и внешние группы, раскрыты их 
содержание и сущность.

Ключевые слова: экономические изменения, финансовая устойчивость, абсолютные и относительные показатели, 
структура активов и обязательств, уровень доходов и расходов, внутренние и внешние факторы.

K I R I S H
Oʻzbekiston Respublikasi Prezidentining 2019-yil 14-yanvardagi “Davlat aktivlarini boshqarish, 

monopoliyaga qarshi kurashishni tartibga solish tizimini va kapital bozorini tubdan takomillashtirish chora-
tadbirlari toʻgʻrisida”gi PF–5630-son1 Farmonida Mamlakatda iqtisodiy oʻsishni taʼminlash, raqobatbardoshlikni 
oshirish, iqtisodiyotni modernizatsiya va diversifikatsiya qilish jarayonlarini chuqurlashtirish, investitsiyalarni, 
avvalambor iqtisodiyotning bazaviy va tarkibiy asosini tashkil etuvchi sohalarga jalb qilish uchun qulay shart-
sharoitlar yaratishga yoʻnaltirilgan keng koʻlamli islohotlar amalga oshirish koʻzda tutilgan. 

Zamonaviy iqtisodiyotning real obyektlari  hisoblangan xoʻjalik yurituvchi subyektlar  moliyaviy faoliyati 
turli biznes vakillarining doimo diqqat markazida boʻlib, ular bilvosita yoki bevosita korxonaning uning faoliyat 
natijalaridan manfaatdordir. Rejali iqtisodiyotning bozor munosabatlariga oʻtishi munosabati bilan korxona va 
tashkilotlarning samarali faoliyat yuritish shartlari oʻzgardi. Yaʼni, bozordagi raqobatda  oʻzini saqlab qolishni 
taʼminlash uchun korxonalar nafaqat ishlab chiqarish samaradorligini oshirish, mahsulot va xizmatlarning 

1	  https://lex.uz/docs/-4160392 

raqobatbardoshligini taʼminlash, boshqaruvning yangi va yanada samarali shakllarini joriy etish balki oʻz 
korxonasining hamda asosiy raqobatchilarining moliyaviy holatini oʻrganishi, tushunishi, tahlil qila bilishi va 
haqiqiy bahosini toʻgʻri aniqlay olishi zarurdir.

Biroq, bozor munosabatlari sharoitida korxonaning muvaffaqiyatli ishlashini taʼminlash uchun faqat 
korxonaning moliyaviy holatini real baholash yetarli emas. Xoʻjalik yurituvchi subyektlar faoliyati barqarorligini 
taʼminlashning eng muhim koʻrsatkichlaridan biri boʻlgan  korxonaning raqobatbardoshligini oshirish moliyaviy 
barqarorlikni toʻgʻri va malakali boshqarish orqali taʼminlanadi. Jumladan, korxonaning moliyaviy barqarorligi, 
likvidligi va toʻlov qobiliyati darajasini toʻgʻri tahlil qilishi uning moliyaviy aktivlarini muvaffaqiyatli boshqarishning 
asosiy shartidir. Korxona moliyaviy barqarorligining taʼminlanishi mavjud resurslar samarali boshqaruvi 
funksiyalarini amalga oshirishning muhim bir elementi boʻlib, moliyaviy risklarni kamaytirish va iqtisodiy faoliyat 
samaradorligini oshirish imkonini beradi. 

Xoʻjalik yurituvchi subyektlar bozor konyunkturasining kutilmagan oʻzgarishlari sharoitida koʻproq 
mustaqildir. Shu sababli, bozor munosabatlari sharoitidagi kutilmagan oʻzgarishlar tufayli nochor boʻlish yoki 
bankrotlikka duch kelish ehtimoli kamroq. Mamlakatdagi beqaror bozor konyunkturasi sharoitida korxonaning 
faoliyat yuritish kafolati va barqaror ishlashining asosi, uning iqtisodiy barqarorligi va toʻlov qobiliyatidir. Bu esa, 
oʻz navbatida, korxona mablagʻlaridan samarali foydalanish orqali kelajakda  rivojlanishni taʼminlashga qodir 
boʻlgan resurslar holatini aks ettiradi. 

M A V Z U G A  O I D  A D A B I Y O T L A R  S H A R H I
Korxonalar moliyaviy barqarorligi va unga taʼsir etuvchi omillarning turlari, mazmun va mohiyati, ularni 

baholash usullari, mezonlari toʻgʻrisida koʻplab xorijiy va respublikamiz olimlari  ilmiy tadqiqot ishlarini olib 
borganlar.

Professor A.Burxanov[2] fikricha “Korxonaning moliyaviy holati oʻz va qarz mablagʻlarning optimal 
muvozanatiga bevosita bogʻliq. Moliyaviy strategiyani toʻgʻri shakllantirish korxonalar faoliyati samaradorligini 
oshirishga yordam beradi. Shunday qilib, moliyaviy barqarorlik korxona faoliyatini moliyalashtirish manbalariga 
bevosita bogʻliq. Shu munosabat bilan alohida taʼkidlash lozimki, iqtisodiy tizimning eng muhim tarkibiy qismi 
hisoblangan korxonalarning moliyaviy barqarorligi mamlakat iqtisodiyotining barqaror oʻsishiga erishishda 
muhim ahamiyatga ega. Chunki, moliyaviy barqarorlik va unga erishish xoʻjalik yurituvchi subyektlar faoliyat 
yuritish qobiliyatini taʼminlashning garovi hamda uning mustahkam mavqega ega boʻlishining asosi sifatida 
xizmat qiladi. Shu nuqtayi nazardan, moliyaviy barqarorlik, korxonaning oʻrta va uzoq muddatli istiqboldagi 
moliyaviy imkoniyatlarini aniqlash muhim iqtisodiy muammolar jumlasiga kiradi.

Professor E.Akramov[3] moliyaviy mustahkamlik tushunchasi va uning koʻrsatkichlarini tavsiya etgan va 
unga taʼsir etuvchi omillarni asoslab bergan. Shuningdek, u moliyaviy barqarorlik toifasi korxonaning moliyaviy 
holatini zaruriy bir xil darajada turishi va pasaymasligini ifodalovchi koʻrsatkich ekanligini taʼkidlaydi. 

Professor T.Malikov[4] taʼkidlashicha, xoʻjalik yurituvchi subyektlarning moliyaviy barqarorligini umumiy 
(avtonomiya koeffitsiyenti, qarz kapitalining konsentratsiyalashuv koeffitsiyenti, qarz va oʻz mablagʻlarining 
nisbati koeffitsiyenti) va nisbiy koʻrsatkichlar (zaxira va xarajatlarning oʻz kapitali bilan taʼminlanganlik 
koeffitsiyenti, moliyaviy mustaqillik koeffitsiyenti, oʻz kapitalining manyovrlilik koeffitsiyenti) ifodalaydi.

Professorlar M.Pardayev va B.Isroilovlar[5] fikricha, “Moliyaviy barqarorlikni korxona oʻz mablagʻlari va 
barcha mablagʻlarning nisbati sifatida ifodalab, moliyaviy barqarorlik koʻrsatkichlarini quyidagi guruhlarga 
ajratadilar:

- oʻz mablagʻlari (xususiy kapital) bilan bogʻliq koʻrsatkichlar; 
- chetdan jalb etilgan mablagʻlar (kapital) bilan bogʻliq koʻrsatkichlar;
- harakatdagi mablagʻlar bilan bogʻliq koʻrsatkichlar;
- asosiy vositalar bilan bogʻliq koʻrsatkichlar;
- aylanma mablagʻlar bilan bogʻliq koʻrsatkichlar”.
Professor O.Vyatkina[6] ning taʼkidlashicha,  “Moliyaviy barqarorlik – bu kompaniyaning toʻlov qobiliyatiga 

taʼsir qiluvchi moliyaviy ahvoli darajasining ichki aksidir. Xulosa qilib aytganda, moliyaviy barqarorlik aktivlar 
va passivlar tarkibi, daromadlar va xarajatlar darajasi, toʻlovlar va tushumlar darajasi oʻrtasidagi muvozanat 
asosida aniqlanadi”. 

Professorlar T.Gurnovich va A.Zotkinalar[7] fikricha, “Korxonalarning moliyaviy barqarorligi oʻzgaruvchan 
ichki va tashqi muhitda oʻz faoliyatini davom ettirish va rivojlantirish, hayotiy va toʻlov qobiliyatini saqlab qolish, 
kelajak uchun investitsiya loyihalarini taʼminlash va maqbul darajadagi xavfga ega boʻlish qobiliyati bilan 
belgilanadi. Yaxshi moliyaviy holatga kapitalning maqbul tuzilmasini yaratish orqali erishiladi, unda oʻz kapitali 
majburiyatlardan oshib ketadi, bu yaxshi balans, yuqori rentabellik va yetarli likvidlikdir.

Har bir korxona uchun moliyaviy salohiyat muhim rol oʻynaydi, bu mavjud resurslardan foydalanish 
samaradorligini va rivojlanish imkoniyatlarini baholashga imkon yaratadi. Moliyaviy (iqtisodiy) salohiyatni 

aniqlashning koʻplab yondashuvlari mavjud. Mintaqalar, tarmoqlar, korxonalar yoki kichik biznes va xususiy 
tadbirkorlik subyektlarining moliyaviy (iqtisodiy) salohiyati barcha mavjud moddiy va intellektual resurslarni 
birlashtiradi. Boshqacha qilib aytganda moliyaviy (iqtisodiy) salohiyat xodimlarning koʻnikmalari, qobiliyatlari va 
iqtisodiyot resurslari yigʻindisidan iboratdir.  Moliyaviy salohiyatni koʻtarishda turli xil qarama-qarshi omillar taʼsir 
etib, ular muvozanatlashganda ijobiy yoki salbiy boʻlgan jarayonlarni keltirib chiqarishi mumkin[8]. 

Moliyaviy barqarorlik – bu korxona boʻsh mablagʻlari va moliyaviy resurslaridan samarali foydalanish orqali  
ishlab chiqarishni taʼminlash qobiliyatidir. Muayyan mahsulotlarni ishlab chiqarish yoki xizmatlar koʻrsatish bilan 
bir qatorda, korxona faoliyatida olingan kreditlarga xizmat koʻrsatishni ham oʻz ichiga olishi kerak. Moliyaviy 
barqarorlik korxonaning uzoq davr davomida toʻlovga qodirliligini anglatadi. Moliyaviy barqarorlik mutlaq 
(absolyut) va nisbiy koʻrsatkichlar asosida baholanadi.

Absolyut koʻrsatkichlarga moliyaviy zaxiralarning holati shuningdek, ularni tashkil topish  manbalari kiradi. 
Korxona faoliyati davomida uning zaxiralari oʻz aylanma mablagʻlari va jalb qilingan mablagʻlar (turli ssuda 
va kreditlar) hisobidan doimiy ravishda toʻldirib boriladi. Zaxiralarni tashkil etuvchi manbalarni aniqlash uchun 
korxonaning oʻz mablagʻlari mavjudligi hamda qarzga olingan mablagʻlarning manbalarini mavjudligi toʻgʻrisida 
maʼlumotga ega boʻlish kerak. Zaxiralar shakllanadigan asosiy manbalarning hajmini hisobga olish kerak (oʻz 
mablagʻlari, aylanma mablagʻlarning yetishmasligi yoki ortiqchaligi, moliyaviy barqarorlik mutlaq va nisbiy 
koʻrsatkichlar boʻyicha baholanadi).

Nisbiy koʻrsatkichlar asosan korxona faoliyatining moliyaviy barqarorligini   tahlil  qilish uchun asos 
hisoblanadi. Korxona moliyaviy barqarorligi tahlil  qilishda nisbiy koʻrsatkichlardan foydalanish analitik usuldir. 
Bu shuningdek, analitik xarajatlar, byudjet ijrosi va balans tahlilini oʻz ichiga oladi.

Korxona faoliyatining moliyaviy barqarorligini tahlil qilish uchun maʼlumot  beradigan asosiy koʻrsatkichlarga 
quyidagilar kiradi:  moliyaviy leveraj va moliyaviy mustaqillik. Shuningdek, bu yerda oʻz mablagʻlari bilan 
taʼminlanish koeffitsiyenti va ularni boshqarish koeffitsiyenti, mulkning harakatchanlik koeffitsiyenti va 
investitsiyalarni qoplash koeffitsiyenti kiradi. Zaxiralarni qoplash koeffitsiyenti va qisqa muddatli qarz koeffitsiyenti 
ham muhim koʻrsatkichlar hisoblanadi.

Xoʻjalik yurituvchi subyektlar strategik salohiyatini oshirishga quyidagi iqtisodiy koʻrsatkichlar oʻz taʼsirini 
oʻtkazadi: investitsion muhit, iqtisodiy samaradorlik darajasi, marketing va logistika, ishlab chiqarishning 
oʻziga xos texnologik xususiyatlari, resurslar hajmi, intellektual va innovatsion salohiyat, boshqaruv qarorlari, 
xodimlarning individual salohiyati[9].  

Moliyaviy barqarorlik xoʻjalik yurituvchi subyektlarning iqtisodiy koʻrsatkichlaridan biri hisoblanadi. Moliyaviy 
barqarorlikni ifodalovchi koʻrsatkichlarga  korxonaning moliyaviy mustaqilligi darajasi, toʻlov qobiliyatini va 
moliyaviy oqimlarning muvozanatini aks ettiradigan koʻrsatkichlar kiradi. Bu koʻrsatkichlardan tashkilotning 
moliyaviy-xoʻjalik faoliyatini har tomonlama tahlil qilishda foydalaniladi[11].

Moliyaviy barqarorlikni ilmiy asoslash va uning koʻrsatkichlarini tasniflash uchun asosan oʻrganilayotgan 
obyektning (soha va tarmoqning) oʻziga xos xususiyatlari va ixtisosligidan kelib chiqqan holda yondashishni 
talab etadi. Masalan, qurilish materiallari sanoati korxonalari misolida moliyaviy barqarorlik koʻrsatkichlari 
tizimini shakllantiramiz. Ushbu tarmoq korxonalarining oʻziga xos xususiyatlari quyidagilardan iborat:

- korxonalarning fond sigʻimi yuqoriligi; 
- katta hajmdagi investitsiyalarning talab etilishi; 
- narxlarning monopol xarakterga ega ekanligi; 
- transport xarajatlari yuqoriligi; 
- asosiy bozor ichki talabning qondirilishiga qaratilganligi;
- ishlab chiqarish majmuining xomashyo bazasi hududida joylashganligi;
- texnologik jarayonlarning murakkabligi; 
- ish kuchiga talabning yuqoriligi va boshqalar.
dan kelib chiqqan holda, fikrimizcha, moliyaviy barqarorlikni mutlaq va nisbiy koʻrsatkichlarga (moliyaviy 

koeffitsiyentlarga) ajratgan holda tasniflash maqsadga muvofiqdir. Jumladan, moliyaviy barqarorlikning mutlaq 
koʻrsatkichlar tizimini zaxira va xarajatlar hajmi oʻrtasidagi farq koʻrinishida yuzaga keluvchi zaxira va xarajatlarni 
shakllantiruvchi mablagʻlar manbalarining ortiqligi yoki yetishmasligi sifatida umumiy talqin etish lozim. Bunda 
zaxira va xarajatlar oʻz aylanma mablagʻlar, uzoq va qisqa muddatli kreditlar va qarzlar, kreditorlik qarzlarining 
taʼminotchilar qarzlari qismi kabi manbalardan taʼminlanishi nazarda tutiladi. 

Yuqorida keltirilgan fikrlardan koʻrinib turibdiki, oʻrganilayotgan moliyaviy barqarorlikning tavsiflovchi 
koʻrsatkichlar, ularning aniqlash  mezonlarini xilma-xilligi, korxonaning moliyaviy barqarorligini tahlil qilishning 
yagona uslubiyati yoʻqligidan dalolat beradi. Chunki, professor   A.Burxonov taʼkidlab oʻtganidek, moliyaviy 
barqarorlikni amaliy asoslovchi omillar va uning ifodalovchi  koʻrsatkichlarini tarkibi oʻrganilayotgan obyektning 
(soha va tarmoqning) oʻziga xos ishlab chiqarish xususiyatlariga bevosita bogʻliq holda amalga oshiriladi.

Shuningdek, ingliz olimi K. Xeddervik ham korxonalar moliyaviy barqarorligini tavsiflovchi koʻrsatkichlarni 
ilmiy asoslash va uni hisoblashda korxonaning oʻziga xos xususiyatlari yaʼni, uning qaysi tarmoqda faoliyat 

yuritishi, ishlab chiqarish texnologiyasi va ixtisosligiga eʼtibor qaratish maqsadga muvofiqligini koʻrsatib 
oʻtadi[10]. 

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Iqtisodiy oʻzgarish yoki iqtisodiyotning transformatsiya qilinishi  – bu ijtimoiy-iqtisodiy munosabatlar 

tizimlarining oʻzgarishi, iqtisodiyotni yangi modelga oʻtish yoʻlida sifat jihatidan yangilanishidir. Iqtisodiyotning 
transformatsiya qilinishini maqsadi, iqtisodiy erkinlik va shu asosda ijtimoiy yoʻnaltirilgan, samarali iqtisodiy 
tizimni yaratishdir. Iqtisodiy oʻzgarishning xususiyatlari:

oʻzgarishlar koʻlami (masalan, maʼmuriy-buyruqbozlikdan bozor iqtisodiyotiga oʻtish);
oʻzgarishlar qamrovi  (mavjud tuzum asoslarini yaʼni, mulkiy munosabatlarni, jamiyatning siyosiy va huquqiy 

tizimlarini, jamoatchilik ongini qamrab oladi);
iqtisodiyotni liberallashtirish (iqtisodiy faoliyat va iqtisodiy koʻrsatkichlar yaʼni, narx, ish haqi, foiz stavkalari, 

valyuta kurslari ustidan davlat nazoratini bekor qilinishi yoki zaiflashtirilishi);
milliy iqtisodiyotni tarkibiy qayta qurish (turli mulkchilik shaklidagi tadbirkorlik tuzilmalari, nodavlat va 

notijorat korxonalari, birjalar, tijorat banklari, fermer  va klaster xoʻjalik shakllarining paydo boʻlishi);
ochiq iqtisodiyotni yaratish ( xalqaro mehnat taqsimotiga tizimiga kirish va jahon bozorida tegishli oʻrinni 

egallash);
ijtimoiy sohani isloh qilish (pensiya tizimi, majburiy tibbiy sugʻurta tizimi, ijtimoiy taʼminot, taʼlim, uy-joy 

kommunal xizmat koʻrsatish sohalarida islohotlarni amalga oshirish.
        Yuqorida keltirib oʻtilgan iqtisodiy oʻzgarishning xususiyatlari respublikamiz iqtisodiyotida bosqichma-

bosqich huquqiy – meʼyoriy hujjatlarga asoslangan xolda amalga oshirilmoqda. Jumladan, Oʻzbekiston 
Respublikasi Prezidentining 2023-yil 6-iyuldagi “Maʼmuriy islohotlar doirasida raqobatni rivojlantirish va 
isteʼmolchilar huquqlarini himoya qilish sohasida davlat boshqaruvini samarali tashkil qilish chora-tadbirlari 
toʻgʻrisida”gi PF–108-sonli2 Farmoni, Oʻzbekiston Respublikasi Prezidentining 2021-yil 13-apreldagi “Kapital 
bozorini yanada rivojlantirish chora-tadbirlari toʻgʻrisida”gi PF–6207-sonli3 Farmoni, Oʻzbekiston Respublikasi 
Prezidentining 2022-yil 8-apreldagi “Tadbirkorlik muhitini yaxshilash va xususiy sektorni rivojlantirish orqali 
barqaror iqtisodiy oʻsish uchun shart-sharoitlar yaratish borasidagi navbatdagi islohotlar toʻgʻrisida”gi PF–101-
sonli4 Farmoni, Oʻzbekiston Respublikasi Prezidentining 2024-yil 19-apreldagi “Davlat mulkini boshqarish sohasi 
takomillashtirilishi munosabati bilan Oʻzbekiston Respublikasi Prezidentining ayrim hujjatlariga oʻzgartirish va 
qoʻshimchalar kiritish, shuningdek, baʼzilarini oʻz kuchini yoʻqotgan deb hisoblash toʻgʻrisida”gi PF–67-sonli5 
Farmoni, Oʻzbekiston Respublikasi Prezidentining 2019-yil 14-yanvardagi “Davlat aktivlarini boshqarish, 
monopoliyaga qarshi kurashishni tartibga solish tizimini va kapital bozorini tubdan takomillashtirish chora-
tadbirlari toʻgʻrisida”gi PF–5630-son6 Farmoni, Oʻzbekiston Respublikasi Prezidentining 2017-yil 1-maydagi 
“Baliqchilik tarmogʻini boshqarish tizimini takomillashtirish chora-tadbirlari toʻgʻrisida”gi PQ–2939-son7 qarori, 
Oʻzbekiston Respublikasi Prezidentining 2018-yil 12-yanvardagi “Respublikada ipakchilik tarmogʻini yanada 
rivojlantirish chora-tadbirlari toʻgʻrisida”gi PQ–3472-sonli8 qarori, Oʻzbekiston Respublikasi Prezidentining 
2018-yil 3-maydagi “Charm-poyabzal va moʻynachilik sohalarini rivojlantirish va eksport salohiyatini oshirishni 
yanada ragʻbatlantirish chora-tadbirlari toʻgʻrisida”gi PQ–3693-sonli9 qarori shular jumlasiga kiradi.

        Bugungi iqtisodiy oʻzgarishlarning yadrosi hisoblangan xoʻjalik yurituvchi subyektlar moliyaviy 
barqarorligi jamiyat taraqqiyotida katta ahamiyatga egadir. Moliyaviy barqarorlik koʻrsatkichlari xoʻjalik yurituvchi 
subyektlarning uzoq muddatli hayotiyligi va barqarorligi haqida tushuncha beradi. Mintaqalar, korporatsiyalar, 
aksiyadorlik jamiyatlari yoki kichik biznes va xususiy tadbirkorlik korxonalarning moliyaviy salohiyati barcha 
mavjud moddiy hamda intellektual resurslarni birlashtiradi. Shuningdek, xodimlarning koʻnikmalari va qobiliyatlari 
hamda iqtisodiyot resurslari yigʻindisini ifodalaydi.

2	  https://lex.uz/docs/-6525087
3	  https://lex.uz/ru/docs/-5371091 
4	  https://lex.uz/docs/-5947775
5	  https://lex.uz/uz/docs/-6899480
6	  https://lex.uz/docs/-4160392
7	  https://lex.uz/ru/docs/-3188263
8	  https://lex.uz/uz/docs/-3501061
9	  https://lex.uz/docs/-3720454

Bizning fikrimizcha, moliyaviy barqarorlikka taʼsir etuvchi omillarni tahlil qilishda ularni ichki va tashqi 
koʻrsatkichlarga boʻlib oʻrganish maqsadga muvofiq boʻladi.

Yuqorida keltirilgan iqtisodchi olimlarning fikrlaridan kelib chiqib, ichki darajadagi omillar koʻrsatkichlari 
sifatida quyidagilarni koʻrsatish mumkin:

- xoʻjalik yurituvchi subyektning oʻz kapitalining yetarli miqdori; 
- xoʻjalik yurituvchi subyektning toʻlovga qodirlik qobiliyati;
- xoʻjalik yurituvchi subyektning  likvidlik koeffitsiyenti; 
- xoʻjalik yurituvchi subyektning investitsiyalarni jalb qilish darajasi; 
- xoʻjalik yurituvchi subyektning tashqi kreditorlardan xolisligi; 
- xoʻjalik yurituvchi subyektning mustaqil ijobiy balansga ega boʻlishi; 
- xoʻjalik yurituvchi subyektning tashqi taʼsir etuvchi omillardan qatʼiy nazar faoliyat yuritish qobiliyati.
Moliyaviy barqarorlikka taʼsir etuvchi tashqi omil koʻrsatkichlariga xoʻjalik yurituvchi subyektlar joylashgan 

hududning ijtimoiy-iqtisodiy darajasini belgilovchi shart-sharoitlarni koʻrsatib oʻtish mumkin.
Moliyaviy barqarorlikka taʼsir etuvchi tashqi omillarga quyidagilar kiradi:
- xoʻjalik yurituvchi subyektlar joylashgan mintaqaning geografik joylashuvi va tabiiy sharoiti;
- xoʻjalik yurituvchi subyektlar joylashgan mintaqaning transport- kommunikatsiya tizmi holati;
- xoʻjalik yurituvchi subyektlar joylashgan mintaqaning mahalliy aholisini kelib chiqish tarixi, mentaliteti va 

madaniyati;
- xoʻjalik yurituvchi subyektlar joylashgan mintaqa aholining kasb  madaniyati;
- xoʻjalik yurituvchi subyektlar joylashgan mintaqaning tabiiy resurslari va relyefining tarkibiy tuzilishi;
- xoʻjalik yurituvchi subyektlar joylashgan mintaqada yaratilgan innovatsion va investitsion muhit;
- xoʻjalik yurituvchi subyektlar joylashgan mintaqaning maʼmuriy-boshqaruv tizimi;
- xoʻjalik yurituvchi subyektlar joylashgan mintaqaning soliq siyosati.

X U L O S A  V A  T A K L I F L A R
Xoʻjalik yurituvchi subyekt moliyaviy holatining baholashni uzoq hamda qisqa muddatga ajratish mumkin. 

Qisqa muddatda baholash uchun ustuvor xususiyatlari boʻlib, korxonaning uzluksizligi va uning toʻlovga qodirlik 
qobiliyati hisoblanadi. Uzoq muddatli istiqbolda korxonaning moliyaviy barqarorligi muhimroqdir.

Yuqoridagilardan kelib chiqib, xulosa qilib aytganda korxonaning istiqboldagi taraqqiyotini aniqlashda 
muhim koʻrsatkich hisoblangan moliyaviy barqarorlikka erishishga taʼsir etuvchi omillarning xususiyatlari, 
mezonlari, baholash usullari va iqtisodchi olimlarning fikrlariga qarab bir necha guruhga ajratish mumkin.

Jumladan: 
- xoʻjalik yurituvchi subyekt faoliyatini moliyalashtirish manbalariga qarab;
- xoʻjalik yurituvchi subyektning umumiy va nisbiy koʻrsatkichlariga nisbatan;
- xoʻjalik yurituvchi subyekt mablagʻlari va ularning tashkil topish manbalarining tarkibiga koʻra; 
- xoʻjalik yurituvchi subyekt moliyaviy holatidan kelib chiqib;
- xoʻjalik yurituvchi subyektning oʻziga xos ishlab chiqarish xususiyatidan kelib chiqib;
- iqtisodiyotning amaldagi modellaridan kelib chiqib;
- taʼsir etish doirasiga koʻra.
Demak, moliyaviy barqarorlik korxona istiqbolini belgilashda eng muhim koʻrsatkichlaridan biri deb hisoblash 

mumkin. Korxonaning daromad darajasi uni xarajatlaridan oshsagina, moliyaviy barqarorlik muhokama qilinishi 
mumkin boʻladi. Shuningdek, xoʻjalik yurituvchi subyekt oʻz pul mablagʻlarini erkin boshqarish, undan samarali 
foydalanish imkoniyatiga ega boʻlsa hamda doimiy ravishda xizmatlar koʻrsatish yoki  taʼminot, mahsulot ishlab 
chiqarish va sotish jarayonlarini yaxshi yoʻlga qoʻyilgan boʻlsa, biz bunday korxonalarni  moliyaviy barqaror deb 
hisoblashimiz maqsadga muvofiqdir.

